
"Iam iam non domus accipiet te laeta, neque uxor      894

optima nec dulces occurrent oscula nati

praeripere, et tacita pectus dulcedine tangent.

Non poteris factis florentibus esse, tuisque

praesidium. Misero misere, aiunt, omnia ademit

una dies infesta tibi tot praemia uitae"

Illud in his rebus non addunt: "Nec tibi earum              900

iam desiderium rerum super insidet una".

Quod bene si uideant animo dictisque sequantur,

dissoluant animi magno se angore metuque

Denique si uocem rerum natura repente                    931

mittat et hoc alicui nostrum sic increpet ipsa:

"Quid tibi tanto operest, mortalis, quod nimis aegris

luctibus indulges? Quid mortem congemis ac fles?

Nam si grata fuit tibi uita anteacta priorque,               935

et non omnia pertusum congesta quasi in uas

commoda perfluxere atque ingrata interiere,

cur non ut plenus uitae conuiua recedis

aequo animoque capis securam, stulte, quietem?

Sin ea quae fructus cumque es periere profusa,       940

uitaque in offensust, cur amplius addere quaeris,

rursum quod pereat male et ingratum occidat omne,

non potius uitae finem facis atque laboris?"

